
Аб разглядзе звароту
Паважаны Максім Канстанцінавіч!
У Міністэрстве інфармацыі Рэспублікі Беларусь у межах кампетэнцыі разгледжаны Ваш зварот адносна інфармацыі, размешчанай 15 кастрычніка 2020 г. на тэлеграм-канале выдавецкага дома «Беларусь сегодня» і сюжэта Андрэя Мукавозчыка, які 17 кастрычніка 2020 г выйшаў у эфір тэлеперадачы «Новости «24 часа» тэлепраграмы СТВ.

Паводле прадстаўленых ВД «Беларусь сегодня» звестак прыведзены ў Вашым звароце тэкст з тэлеграм-канала не змяшчае якіхсьці фраз і слоў, якія ганьбяць інтэрнэт-рэсурс, які належыць ТАА «Тут Бай Медыя», а тым больш якія выстаўляюць яго ў непрывабным свеце ў вачах іншых журналістаў або грамадскасці.

Паведамленне пра тое, што хтосьці выказаў у адрас tut.by «все, что о них думают белорусы» носіць інфармацыйны, а не ацэначны характар.

Выкарыстанне ж слоў «ангажированным прозападным пропагандистам» варта расцэньваць як тое, што публікацыі, якія размяшчаюцца на інтэрнэт-партале tut.by, у большасці накіраваныя на актыўнае распаўсюджванне сярод наведвальнікаў партала празаходніх каштоўнасцей і ідэй, ладу жыцця, культуры і іншае.

Разам з тым, дастатковых падстаў меркаваць, што ў названай публікацыі змяшчаецца інфармацыя, якая парушае патрабаванні артыкула 4 Закона Рэспублікі Беларусь ад 17 ліпеня 2008 г. № 427-З «Аб сродках масавай інфармацыі» (далей – Закон аб СМІ), а таксама артыкула 10 Кодэкса прафесійнай этыкі журналіста, не маецца. 

Што тычыцца сюжэта А. Мукавозчыка, які выйшаў у эфір 17 кастрычніка 2020 г. у тэлеперадачы «Новости «24 часа» тэлепраграмы СТВ, то па інфармацыі закрытага акцыянернага таварыства «Сталічнае тэлебачанне» А. Мукавозчыкам было выказана меркаванне ў межах артыкула 34 Закона аб СМІ.

Звяртаем увагу, што ў адпаведнасці з падпунктам 2.5 пункта 2 дадзенай нормы Закона, у сувязі з ажыццяўленнем прафесiйных абавязкаў журналiст сродку масавай iнфармацыi мае права, у прыватнасці, выказваць сваё асабістае меркаванне па iнфармацыйных паведамленнях i (або) матэрыялах, прызначаных для распаўсюджвання.

Акрамя таго, Міністэрства інфармацыі не мае дакладных звестак ад кампетэнтных органаў адносна наяўнасці ў дадзеным сюжэце інфармацыі, якая парушае патрабаванні падпункта 1.3 пункта 1 артыкула 38 Закона аб СМІ (пра што ідзе размова ў Вашым звароце).

У гэтай сувязі падстаў для прымянення якіх-небудзь мер рэагавання, прадугледжаных Законам аб СМІ, у дачыненні да ВД «Беларусь сегодня» і ЗАТ «Сталічнае тэлебачанне» не маецца.

Адказ на зварот можа быць абскарджаны ў парадку, прадугледжаным артыкулам 20 Закона Рэспублікі Беларусь ад 18 лiпеня 2011 г. № 300-З «Аб зваротах грамадзян і юрыдычных асоб».

